
2. IKASGAIA: Administrazioaren ondasunak
AURKIBIDEA:
I. Sarrera. Administrazioaren ondasunak Zuzenbide Zibilean gain Zuzenbide Administratiboan ere aztertzen dira, berak ere ondasunak dituelako herritarrok erabiltzen dituztenak interes publikorako baitaude zuzendua. Interes publikoak baldintzatzen du Administrazioaren ondasunen gaineko eraentza guztia. Ondorioz, administrazioak bere ondasunak erabiltzerako garaian muga batzuk izango ditu, interes publikoa hain zuzen ere. 
II. Jabari publikoko ondasunen izaera eta elementuak: 1. Jabari publikoko ondasunen erabilpena (bienes de dominio público). 2. Arloko legediaren azterketa Jabari publiko eta ondare ondasunen arteko desberdintasun nagusia da, jabari publikoko ondasunak ezin direla bereganatu administrazioarenak direlako eta erabilera publikorako zuzenduta daudelako edo zerbitzu publiko bat eskaintzeko. 
III. Ondareko ondasunak: 1. Ondareko ondasunen oinarrizko ezaugarriak. 2 Ondareko ondasunen erabilpena. 3. Arloko legediaren azterketa. (bienes patrimoniales). Ondare ondasunen erregimena Kode Zibilean jasotzen da. Administrazioak ondare ondasunetan partikular bat izango bazen bezala joka dezake, baina muga batzuekin.  Ondasun batzuk nahi baditu adibidez, ezin izango dio nahi duenari erosi, lizitazio bat egin beharko du.
Adibidez, banketxe batean 20 urtetan ez badago mugimendurik administrazioarena bihurtuko da, edota etxebizitza abandonatu bat denbora batean horrela jarraituz gero, administrazioarena bihurtuko da...
IV. Auzo-ondasunak (bienes comunales). Administrazioarenak ez diren ondasunak dira, baina herri bateko auzokide guztien ondasunak dira. Hemen sortzen den arazoa da lur horiek nork kudeatuko dituen. Bestalde, nahiz eta Z.Administratiboan ohiturak garrantzi gutxi izan, kasu honetan ohiturak garrantzia berezia dauka.
Ondasunen babesa.  Administrazioak boterea dauka, herritarrok ez bezala, bere ondasunak babesteko. Hau da, herritarron ondasun partikularren gaineko erasoak, epaitegietan konpondu beharko dira, baina administrazioaren kasuan desberdina da berak baitauka boterea, bere kabuz autotutelaren bidez, bere ondasunak babesteko. 














I. Sarrera
· Administrazio publikoek baliabide materialak dituzte helburu publikoak lortzeko, helburu publiko horrek KZ-eko erregimen juridikoa malgutu edo egokitzen du, bera da muga. Baliabide horiek Administrazioaren ondasuna osatzen dute eta ondasun horren helburua xede publikoa betetzea da. 
· Mugatzeko ahalmena (potestad de deslinde): mugarriak jartzea. Adibidez, bi pertsonak orube bat dute eta ez dira ados jartzen bi orubeen muga non dagoen eta partikularrak izanda auzitegietara joan beharko dute hori konpontzera. Administrazioak aldiz, berak du ahalmena horretarako eta ez da auzitegietara joango.
· Ondasun publikoek, erregimen juridiko berezia dute aplikagarri; hain zuzen xede publikoa betetzeko eratzen da erregimen hori. 
· Administrazioak ondasun publikoak edozein momentutan berreskuratu ditzake, demagun, pertsona batek ondasun publiko bat erabiltzen hasten dela baimenik gabe, administrazioak edozein momentutan berreskuratu dezake hori. Aldiz, ondare ondasunetan, administrazioak partikular gisa jokatzen duenez, horretarako epailearengana joan beharko du, pertsona batek urtebete baino gehiagoz ondasun ondare hori erabili izan badu.
· Administrazioari bere ondasunen gaineko ahalmen zabalak aitortu zaizkio (mugatzeko ahalmena, erregistratzeko ahalmena, berreskuratzeko ahalmena.
· Espainiako zuzenbideak xede publikoei loturiko ondasunen artean oinarrizko bikoizketa ezarri du: jabari publikokoak (demanio ondasunak) edo jabari pribatukoak (edo ondare-ondasunak) izan daitezke.
· Administrazio Publikoen Ondareari buruzko Legeak  APOL (33/2003 Legeak) oinarrizko araudia ezartzen da. 
· Jabari publikoko ondasunak (bienes demaniales): jabetza publikoa izanik, erabilera orokorrari edo zerbitzu publikoari atxikitzen zaizkien ondasunak dira. Baita legeek demanio-izaera aitortzen dieten gainerako ondasunak ere. Adibidez, ura, hidrokarburoak... izan zitezkeen pribatu, baina legeak dionez publikoak direla, publikoak dira. Konstituzioak ere esaten du zenbait ondasun publikoak direla, hala nola, hondartzak.
· Ondare-ondasunak (bienes patrimoniales). Jabari publikoak ez diren beste guztiak dira, administrazioarenak dira, baina ez daukate erabilera publikorik.
Administrazioak ondasun  horiek, baliatzen, edukitzen eta erabiltzen ditu edozein pertsona pribatuk bezala. Erabilera orokorrerako edo zerbitzu publikorako ez diren ondasunak ondare ondasunak izango dira.
· Ondare Nazionala, Gizarte Segurantzaren Ondarea eta “auzo-ondasunak” ez dira berez jabari publikoko ondasunak (ohitura aplikatzen da), ezta ondare-ondasunak ere. Araudi propioa dute. Ondasun bereziak dira eta legedi propioa dute.
· Dirua, kreditu-eskubideak eta orokorrean Ogasunaren finantza-baliabideak ez dira ondaretzat hartzen; Ogasunaren barruan sartzen dira. Ez dira ondasun kontsideratzen.


· E.Kak ondasun publikoei buruzko zenbait alderdi arautu ditu
· Ondasunak sailkatu ditu.
· Ondasun publikoei buruzko lege-erreserba ezarri du. Hau da, legeak esango digu ea jabari publikoko ondasuna den edo ez, gainera, legeak estatala behar du izan. Ondorioz, EAEko legebiltzarrak ezin du horrelako lege bat sortu.
· Estatuko jabari publikoko ondasunak identifikatu edo identifikatzeko bideak ezarri ditu. (EK 132.artikulua). Ezin dira bereganatu inolako modutan, ezta usukapio bidez (ez dago preskripziorik). 
· Sailkapena: 
· Jabari publikoko  ondasunak.
· Auzo-ondasunak (bienes comunales). Auzotarrei dagozkienak.
· Ondare-ondasunak.
· Nazio-ondarea (patrimonio nacional): errege-ondarea.
· Lege-erreserba: Konstituzioak lege-erreserba jaso du jabari publikoa eta erakunde publikoen ondarea arautzeko (132). LEGEAK ezarri beharko du zein erregimen juridiko izango duten jabari publikoko ondasunak + zein diren jabari publikoko ondasunak.
· Euskal Autonomia Erkidegoko Estatutuak ere , 43.e) lege erreserba ezartzen du. EK bezala.
· EK-aren aginduz, legeek, jabari publikoko ondasunen (eta auzo-ondasunen) erregimena ezartzean, besterenezintasun, preskribaezintasun  eta enbargaezintasun printzipioei jarraitu behar diete (132.1 artikulua).  
· Ek-ak eginiko eskumen-banaketa: 149.1.18 arabera, Estatuak, ondasun publikoen oinarrizko araubidea (APOL) ezarri ahal izango du (jabari publikoko zein ondare ondasunei buruzko oinarrizko arauak ezarri ahal izango ditu, baita auzo-ondasunei dagokienez ere). AAEE-k Estatuak ezarritako oinarriak errespetatu behar dituzte eta hori garatu.
· Horrez gain, Ondasun publikoen gaineko eskumen-banaketa ez da banaketa orokorra, ondasun berezi bakoitzari egokitua baizik: ur kontinentalak, kostaldea, meatzeak, mendiak…;  bakoitzak bere lege propioa du. Orokorrean lehen aipaturiko legea aplikatzen den arren (APOL), ondasun bakoitzak bere legedi propioa dauka.
· ADMINISTRAZIOAREN ONDASUNAK ARAUTZEN DITUZTEN ARAUAK:
· Kode Zibila; jabari publikoko ondasunak zein ondare-ondasunak definitu ditu (338.-345. art.).
· Administrazio Publikoen Ondareari buruzko Legea (33/2003 Legea) APOL. Lege horrek administrazio publikoen ondarearen erregimen juridikoaren oinarriak arautu ditu. 2. azken xedapenak oinarrizko artikuluak zerrendatu ditu. 
· Autonomia-erkidegoek onartu dituzten legeak: EAEri dagokionez, ikus 2/2007 Legegintzako Dekretua, Euskadiko Ondareari buruzko Legearen testu bategina onartzen duena. 
· Toki-legeak (1985ko Oinarrien Legea, eta 1986ko testu bategina; Toki Korporazioen Ondasunei buruzko Erregelamendua ere, 1372/1986 Errege Dekretua). EAE AE bakarra da toki-erregimeneko legedia ez duena eta Espainiakoa erabiltzen du.

· Foru-arauak, ondareari buruzkoak. 
· Jabetza berezietarako arau zehatzak. Kosta legea, telekomunikazio legea, baliabide naturalen legea...
· Koroari loturiko ondasunei buruzko araua (23/1982 Legea, ekainaren 16koa).
* Guk APOL bakarrik ikusiko dugu.

II. Jabari publikoko ondasunen izaera eta elementuak
· Konstituzioko 132. artikuluak Estatuko jabari publikoa identifikatzeko bi bide aurreikusi ditu: 
A) Konstituzioak berak zuzenean zenbait ondasun aipatu ditu, Estatuaren jabari publikoko ondasuntzat harturik: itsas lehorreko eremua, hondartzak, jurisdikziopeko itsasoa (12 mila), ekonomia-eremuko eta kontinente-plataformako baliabide naturalak.

B) Bestetik, artikuluak zeharkako bidea aintzat hartu du Estatuaren jabaria ezartzeko. Hain zuzen ere, Estatuaren jabaria osatzen dute “legeek zehazten dituzten ondasunek”. Beraz EK esaten dituenak + lege bakoitzak esaten dutena. Beraz, legearen arabera, gobernura iristen den taldearen arabera joera bat edo beste egongo da.
· Ondasunak ex Lege demanializatzeko, arrazoi objektiboak behar dira. Demanializazioak neurri proportzionatua eta arrazoizkoa izan beharko du inguruabarrak kontuan izanik. Legegileak erabakitzen badu zerbait demanializatzea justifikatu egin beharko du. Hau da, jabetza pribatua onartu egiten da eta momentu jakin batean pribatua den hori publiko egitea erabakitzen bada justifikatu egin beharko da.
· Autonomia erkidegoak zein toki-administrazioak jabari publikoko ondasunen jabe izan daitezke. Jabari publikoko ondasunak estatuaren jabetzapekoa dela esaten denean, helburua ez da jabetza lortzea besterik gabe, baizik eta ondasun hori babestea. Adibidez, baliabide naturalak babestea, hondartzak...
· Jabari publikoko ondasunak identifikatzeko legeak hiru irizpide erabili ditu: legez + afektazioz
1. Legearen bidez (edo Konstituzioaren bidez) haren demaniotasuna aitortzea. 
2. Ondasuna erabilera orokorrari atxikita izatea.
3. Ondasuna zerbitzu publikoari atxikita izatea.
· APOLeko 5. : jabari publikoko ondasunak -- legeak horrela jasotzen dituenak,
· Erabilera publikoari atxikitakoak.
· Zerbitzu publikoren bati lotuak edo.
· Nazio-ondasuna suspertzeko helburua dutenak (KZ 339). Hemen sartzen dira, jabari publikoko ondasunak. Hau da, ondasun publiko natural asko daude eta horiek babestu egin behar dira.
· Berdin, Toki Korporazioen Ondasunei buruzko Erregelamenduko 2.2 art.). 
a) Erabilera publikoari loturiko ondasunak identifikatzeko arauek zerrendak agertu ohi dituzte: itsas eta ur-jabari publikoa osatzen duten  ondasunak (ibaiak, ubideak, itsas hondoak, hondartzak, kanalak eta abar), bideak, plazak, kaleak, zubiak, pasealekuak, parkeak eta “ororen aprobetxamendurako edo erabilera orokorreko gainerako ondasunak. 

b) Zerbitzu publikoari loturiko ondasunak: administrazioak zerbitzuak emateko erabiltzen dituen ondasun guztiak daude: hiltegiak, merkatuak, lonjak, ospitaleak, zaharren egoitzak, museoak, eskolak, hilerriak, igerilekuak, kirol instalazioak, garraio-instalazioak… Zerbitzu publikoko ondasunek lotura berezia izan behar dute eskaintzen den zerbitzuarekin.
· Kasu askotan erabilera publikoaren eta zerbitzu publikoaren arteko bikoizketak muga zehatzik ez du: portua edo bidea. Portuak zerbitzu publikoa eskaintzeaz gain paseatzeko ere erabili dezakegu, kale gisa.
· Legearen bidez jabari publikoko ondasuntzat jo diren ondasunak: 
· Itsaso-lehorreko jabari publikoa (Konstituzioko 132. Eta Kosta-Legea). EK-k berak aipatzen du eta horretaz gain, Kosta Legeak ere esaten du.
· Ur-jabari publikoa (Uraren Legea 2. Art.).
· Jabari publikoko mendiak (Mendien Legeko 12. Art.). Mendi guztiak ez dira jabari publikokoak, baina jabari publikokoak direnak Lege horretan aipatzen dira.
· Abelbideak (3/1995 Legea) vías pecuarias.
· Meatzeak (Meatzeen Legeko 2. Art.).
· Errepideak, autobideak, autobiak eta albo-eranskinak (Errepide-Legea). 
· Portuko jabari publikoa (48/2003 Legea). 
· Aireportuetako jabari publikoa.
· Trenbide-jabari publikoa (39/2003 Legea).
· Espektro irrati-elektrikoa (Telekomunikabideen Legeko 43. Art.).
· Eraikin publikoak (apoleko 5.3 art.).
· Zerbitzu publikoak baliatzeko ezinbesteko ondasun higikorrak (apoleko 66.1.e artikulua). 
· Ezin dira bereganatu, preskribatu (usukapioa)... gainera babes berezia dute denontzat direlako.
· Jabari publikoko ondasunek 3 ezaugarri dituzte:
a) Jabari publikoko ondasunen titulartasuna: titulartasun publikoa da. Administrazioa.
b) Jabari publikoko ondasunen xedea (afektazioa) edo helburua: legeak aurreikusitako erabilgarritasun publikoko xede edo helbururen bati lotua egon behar du. Zerbitzu publikorako zuzendua edo interes publikorako.
c) Administrazio-zuzenbidearen araberako araubidea dute aplikagarri, ondasun horien babesari eta erabilerari dagokienez. Administrazioak hainbat ahal izango ditu ondasun horien gain.



· ONDASUNAK HELBURU PUBLIKOEI LOTZEA: DEMANIOTASUNAREN HASIERA ETA  AMAIERA:
· Ondare-ondasuna erabilera publikoren bati edo zerbitzu publikoren bati atxiki edo lotzen zaionean, jabari publikoko ondasun bihurtuko da.  
· Jabari publikoko ondasunak bere helburu edo xedea baztertzeko, jaregite-prozesua (desafectación) abian jarri behar da, eta horren ondorioz ondare-ondasun bihurtuko da.
· Jabari publikoko ondasunek hiru aldakuntza izan ditzakete: nola bihurtzen da ondasun bat jabari publiko eta noiz uzten dion jabari publiko izateari.
a) Demaniotasunaren hasiera: ondasuna helburu publikoari atxikitzean gertatzen da; hori “atxikitze”-prozesuaren bitartez gauzatzen da.  Adibidez, udaletxeko plenoan gehiengo absolutuaren erabakiaren bidez ondasun bat jabari publiko bihurtzea-
b) Mutazio demaniala: jabari publikoko ondasunaren xedea aldatzea izango  litzateke, erabilera orokorreko edo zerbitzu publikoko beste xede bati lotuz. Ondasun jabari publikokoa dena, baina administrazioari iruditzen zaio, zuzenduta dagoen zerbitzu publiko hori jarri beharrean beste zerbitzu publiko edo xede publiko bat esleitzea.
c) Demaniotasunaren amaiera (desafektazioa): ondasunak erabilera orokorrarekin edo zerbitzu publikoarekin zuen lotura hautsiz gauzatzen da, eta, ondorioz, ondare-ondasun bihurtzen da; jaregite-prozesuaren bitartez demanotasunari amaiera ematen zaio.  Jabari publikokoa dena, jabari publikoa izaten uztea. 
· DEMANIOTASUNAREN  HASIERA:  
Ondasuna,  administrazio-egintza formal baten bitartez lotzen zaio helburu publikoari. Edozelan ere, hainbat bide daude horretarako:
a) Ex lege atxikitzea: lurrazpiko urak, itsaso-lehorreko eremuak, hondartzak.., haien hedadura  Legeek ezartzen dute
b) Gainerako ondasunen kasuan helburu publikoekiko atxikimendua edo lotura erabaki beharko da eta hori egiteko bideak honako hauek dira:
· b.1. Berariaz: administrazio-egintza bidez: adierazita geratu beharko da, gutxienez, zein ondasun edo eskubide lotzen den, zertarako den eta jabari publikora bilduta geratuko dela. Prozedura arrunta.

· b.2.  Ondasuna erabilera edo zerbitzu publiko bati inplizituki lotzea: desjabetzearen ondorioz , planak onartzearen ondorioz ; hirigintza-planak onartzerakoan. Adibidez, hirigintza planen bidez: proiektu bat onartzen denean hirigintzan, inplizituki ulertzen da ondasun horiek jabari publiko bihurtzen direla.

· b-3. Ondasuna erabilera edo zerbitzu publiko bati ustez lotzea. Ustez edo presuntzioz: legeak esaten duelako (APOLE). Ondasun jakin batek, inolako adierazpen formalik gabe, izatez, erabilera orokorra duenean edo zerbitzu publikoko zereginetarako erabiltzen denean (ad. ondare-ondasunak hogeita bost urte baino luzaroago atxikitzen zaizkionean erabilera publikoren bati).

· DEMANIOTASUNAREN AMAIERA (desafectación)
Berariazkoa izan behar du, hau da, prozedura bat espresuki planteatu behar da ondasun bat jabari publikotik ateratzeko. Izan ere, ondasun hori babes gabe geratuko da. Hala eta guztiz ere, zenbait kasutan inplizituki
· Jaregite-prozesuaren bidez (desafectación) gertatzen da; hau da, atxikitzearen kontrako bidetik, administrazioaren ondare-ondasun bihurtzen da.

· Ondasunaren jaregitea berariazkoa baino ezin daiteke izan. Prozedura formal bat izapidetu behar da, atxikitzea gauzatzeko abiatu behar denaren antzekoa.
· Arauek ustezko jaregitea debekatzen dute. 
· Legeak inplizitua, baztertzen badu ere, zenbait kasutan onargarri da: desjabetze baten ondoren lehengoratzea gertatzea, hirigintza-planak, lurraren kalifikazioa aldatuz, jabari publikoko ondasunaren ezaugarriak edo baldintzak berez aldatzen badira, ibaiaren bidea aldatzen den kasua, jabari publikoko mugaketa bat egiten denean kanpoan geratzen diren zatiak ondasun bihurtzen dira. 
· DEMANIOTASUNAREN MUTAZIOAK
· Ondasunak jabari publikokoa izaten jarraituko du, baina aldaketaren bat izango du; aldaketa horiek subjektu titularrari edo atxikitze-helburuari (xedeari) buruzkoak izango dira. Erabilera edo zerbitzu publiko batetik beste batera pasatzea.
a) a.1. Jabari publikoko ondasuna administrazio batetik beste batera igaro daiteke, atxikitze-helburua aldatu gabe. Ad. bi udalerrik bat egitean. 
a.2. Administrazio berean, organo batetik beste organo batera igaro daiteke. Administrazioen barne antolakuntza aldatzen denean.

b) Ondasunaren xedea aldatzea:  jabari publikoko.

c) Ondasunek beren helburu publikoa aldatzen dutenean gertatzen da.

d) Ondasunari bigarren atxikitzea ezartzea (autoz ibiltzeko eginak dauden hiriko bideetan tranbia-bideak ezartzea).
· Jabari publikoen titulartasun aldaketak legearen bidez edo administrazioen arteko adostasunaz egin ahal izango dira, ez desjabetzearen bitartez. Administrazio batek ezin dio beste administrazio bati jabari publiko bat desjabetu, adostasunean oinarrituz egiten da.
·  Jabari publikoko ondasunen erabilpena.  
· Sektoreetako arauetara jo behar da erabilera ezagutzeko. APOL-ek ordezko izaera duen araubide orokorra ezarri du.
· Erregimen orokorrak oinarrizko bikoizketa bat barneratu duela: erabilera orokorreko jabari publikoko ondasunen erregimena eta zerbitzu publikoren bati lotutako ondasunen erabilera erregimena.


· ERABILERA  OROKORREKO XEDEA DUTEN ONDASUNEN ERABILERA

1. Erabilera erkidea. Herritar guztiek modu berean gauzatu behar dutena. Herritar batzuen erabilerak ezin du gainerako interesdunena eragotzi. Denok erabili ahal dugunean.

a) Orokorra. Inguruabar berezirik ez dagoenean (kaletik paseatzea). 
b) Berezia: inguruabar bereziak daudenean, hau da, arriskua, erabileraren intentsitatea eta antzeko ezaugarriak direnean eta, horien ondorioz, norbanako batzuen gehiegizko erabilera gertatzen denean (pelikula bat filmatzeko bide publikoa okupatzea). Adibidez, kale bat momentu jakin batean pelikula bat grabatzeko erabiltzen da eta ondorioz, jende gehiago hurbiltzen da bertara, hau da, normalean baino erabiltzaile gehiago egongo dira. Horretarako baimen bat eskatu beharko da. Berdin manifestazio baten kasuan. (Arriskua, intentsitatea edo beste ezaugarri batzuk),

2. Bakarreko erabilera (uso privativo). Jabari publikoaren zati bat okupatzen denean.  Kasu  horietan gainerako interesdunen erabilera mugatu edo baztertzen da. Obra bat egitean eta kalearen zatia ixtean, edota mehategien erabilpena: nahiz eta jabari publikoa izan ezin du edozeinek ustiatu mehategi batean.
 
3. Ohiko erabilera. Jabari publikoko ondasunaren xede nagusiarekin bat  datorrena (bidetik abiatu,edo itsasoan igeri egin). 

4. Ezohiko erabilera. Jabari publikoko ondasunaren xede nagusiarekin bat ez datorrena da (adibidez, bide publikoan terrazak jartzea). Edota pelikula bat grabatzeko erabiltzea...
Eskema hau jarraian sakonago ikusiko dugu:
1) ERABILERA ERKIDE OROKORRA: guztien esku dagoena; ondasunaren izaerarekin bat datorrena. 
· Printzipioak: 
· Askatasuna, askatasuna dago kaletik paseatzeko, itsasoan bainatzeko...
· Berdintasuna, denok erabili ahal dugu.
· Doakotasuna, printzipioz ezin da kobratu.
· Bateragarritasuna: norbanako baten erabilerak ezin du gainerako norbanakoen erabilera alboratu edo ekidin. 
· Denbora-aurrenekotasuna: erabilera erkide orokorra aurrez dagoen erabiltzailearen eskubidea bermatu behar du. Zeinek dauka lehentasuna? Aurrenak erabili duenak.
· Kalte-ordaingarritasuna: ondasuna erabili behar da besteen eskubiderako kalterik gabe. Kalteak eragitek baditugu jabari publikoaren ondasunaren gainean ordaindu egin beharko dugu.
· Antolagarritasuna: ondasunaren titularra den administrazioak erabilera erkidea arautu dezake (adibidez, trafikoa antolatzeko araubidea). Administrazioari aukera ematen zaio antolatzeko.
· Erabilerak bateragarria izan behar du honako hauekin: ondasunen izaerarekin, ondasunok helburu publikoei lotzeko egintzekin. 
· Ez du baimenik behar.
2) ERABILERA ERKIDE BEREZIAK: erabilera ez da askea, ezta berdina ere, eta kasu askotan ez da doakoa. Ez dute ondasunaren erabilera orokorra erabat alboratzen, nahiz eta hartan eragin negatiboa izan. Ez dira askeak inguruabar bereziak ematen direlako, adibidez, arriskua egotea edo jende gehiegi egotea leku horretan. Askea ez izateaz gain, ez da ere dohakoa izango. Adibidez, gidatzea arriskutsua da eta ezinezkoa da nahi duenak gidatzea, nahi den moduan, beharrezkoa da gidatzeko BAIMENA.
· Honako ezaugarri hauek dituzten erabilerak daude: arriskua, intentsitate berezia (jende multzo handiak erabiliko duela jabari publikoko ondasun hori) edo antzeko inguruabarren bat (atmosferara substantzia kutsagarriak botatzea, errekan nabigatzea).
· Administrazioaren baimenaren menpe dago, 4 urtetik beherako iraupena baldin badu; eta 4 urtetik gorako iraupena duten erabilera erkide bereziak, emakidaren menpe (APOLeko 86.2 art). Autoa gidatzeko gidabaimena; autoaren zirkulazio-baimena; taxi-lizentzia… erabilera intentsibo hori egiteko 4 urteko epe maximoa dago, gehiagorako erabili nahi bada emakida beharko litzateke.
· Baimenak zuzenean ematen dira, horien kopurua mugatua denean izan ezik. Kopurua mugatua dagoen kasuan (adibidez, plazako taberna guztiek terraza nahi dute jarri, baina okupatu beharreko lekua mugatuta dago), zozketa bidez egin beharko da.
· Kopuru mugatua denean, berdintasunaren printzipioa bermatzeko lizitazioaren teknika erabiltzen da lizentzia emateko, edo bestela, zozketaren bitartez erabakitzen da. 
3) BAKARREKO ERABILERAK: kasu batzuetan jabari publikoaren bakarreko erabilerari bide ematen zaio (kaleetako eta plazetako kioskoekin gertatzen dena, tabernetako jabeek mahaiak eta aulkiak kalean jartzen dituztenean). Jabari publikoko zati bat okupatzen denean, besteei zati hori erabiltzea ukatuz. Adibidez, kiosko bat kale erdian jartzen bada guk ezingo dugu kalearen zati hori erabili. 
· Ez-ohiko erabileratzat jotzen dira. erabiltzaileak hirugarrenen erabilera ekiditeko ahalmena izango du. 
· Gaitasun-tituluak baimena edo emakida izan daitezke:
a. Baimena: beharrezkoa izango da bakarreko erabilera “instalazio desmuntagarrien bitartez edo ondasun higikorren bitartez gauzatzen denean”, betiere haren iraupena lau urtetik goragokoa ez bada. Administrazioak ahalmen handiak ditu, zuhurtzia erabil baitezake. 

b. Emakida lortzea ezinbestekoa izango da bakarreko erabilera “obra edo instalazio finkoen bitartez gauzatzen denean”, eta, edozelan ere, erabilerak lau urtetik gora irauten badu. (klub nautikoak).
· Salbuespeneko kasuetan, bakarreko erabilerak “lege indarrez” bereganatu daitezke (jabe pribatuei beren lurretako iturburuak edota lurrazpiko urak aprobetxatzeko eskubidea aitortu die Ur Legeak). 

4) ADMINISTRAZIOAREN BAKARREKO ERABILERA: demanio-erreserbak (104 APOL) Kasu honetan administrazioak berarentzat gordetzen du jabari publikoaren zati bat. Jabari publikoko ondasunaren titularra den administrazioak beretzat gorde dezake ondasunaren erabilera edo ustiapena, eta hirugarrenek erabiltzea ekidin. Horri demanio-erreserba deritzo. Adibidez, meategien inguruko ikerketa eta ustiapena egiteko erabiltzen dira erreserba hauek. Administrazioak baldin badaki mehategiak daudela toki batean, inguru horren erreserba egingo du.  Baldintzak: erabilgarritasun publikoko arrazoiak edo interes orokorreko arrazoiak egotea, eta erreserbaren iraupena mugatua izatea. Arrazoi publiko bat egon behar du.

· ITSASERTZAK EDO KOSTAK:

· EK 132.2an honela dio: son bienes del dominio público estatal «En todo caso, la zona marítimo-terrestre, las playas, el mar territorial y los recursos naturales de la zona económica y la plataforma continental». Gaur egungo kostei buruzko legea 1988koa da eta aldaketa asko jasan ditu. Gaur egun, inkonstituzionalitate errekurtso bat ezarri zaio eta epaiaren zai gaude.

· EK-ak Estatuko jabari publikoko kalifikatzen ditu ondasun horiek. 

· Itsasertz Lege 22/1988ak (LC 3-5 art) jabari publiko itsaso-lurtarrean sartzen diren ondasunak identifikatzen dira: itsaso eta ibaien erriberak, obra bidez itsasoari irabazitako lurrak, itsasoak harturiko lurrak, itsaslabarrak (itsasoarekin kontatuan daudenean)…

· 7.art. jabari publiko horren preskribaezintasuna, besterenezintasuna eta enbargaezintasuna adierazten dira. Administrazioak desafektatu ahal dezake hondartza bat? Ez, Konstituzioan jartzen duelako. Normalean, kalifikazio hori egiten zaie ondasun horiei, babesteko helburuarekin. Beraz, administrazioak ezin du zati bat saldu edo desafektatu... 

· 10.art. Estatuari aitortzen dio ondasun horiek ikertzeko eta berreskuratzeko; epaileek ezingo dute Administrazioaren erabaki horien aurka interdikturik onartu.

· Administrazioak jabari publiko horren mugaketa-ahala izango du. Estatuak ofizioz edo interesdunak eskaturik hasiko da prozedura, finka mugakideei entzun egin beharko zaie eta Administrazio afektatuei (Udal eta Autonomia Erkidegoei) ere bai. Ahal hori garatuz, administrazioak jabari publikoaren eremu fisikoa mugatzen du. Horretarako, aldamenekoei informatu beharko die eta prozedura bat ireki eta errespetatu beharko du. 

· Egindako mugaketak edukitza eta titulartasunean izango du eragina eta titulu nahikoa izango da Estatuko Administrazioak bere izenean erregistratzeko jabetza-erregistroan. Hori ezingo du beste mugaketekin egin, izan ere, beste mugaketek edukitza buruz egiten dute eta ez jabetzari buruz.

· Jabari publiko itsas-lurtarraren finka mugakideek zenbait muga edo zortasun jasan beharko dituzte: babes-zortasuna (100-200m); igarotzeko zortasuna (6-10 m); itsasora dohain heltzeko zortasuna; influentzia-eremua eremu honetan altuera handiko etxeak eraikitzea debekatuta dago (500 m).  
· Erabilerak: erabilera erkidea (bainatu, arrantza egin,  nabigatu.. denok egin dezakeguna) 31 LC; erabilera bereziak (intentsitatea, arriskua, edo errentagarritasunak dakartzatenak); bakarreko erabilerak (baimena edo emakida 35 eta 36); erreserbak (48).
 



· ONDARE ONDASUNAK 
· Ondasunak ondare ondasuntzat jotzen dira, baldin eta horiek erabilera orokorrari edo zerbitzu publikoren bati atxikiak ez badaude, edo legearen indarrez jabari publikoko ondasuntzat jotzen ez badira.
· Ad: administrazioek erabiltzen dituzten ondasun higigarriak —bulego materiala— eskubide errealak eta alokatze eskubideak, administrazioetako merkataritza baltzuen akzioak, udalerrietako lurzorua… 
· Ikus APOL 7.art. Zerrenda (jaberik gabeko higiezinak, kreditu-erakundeetan utzitako gordailuak, jaraunspen-legatu edo dohaintza bidez eskuratutakoak, preskripzioz edo okupazioz eskuratutakoak…) ZERRENDA EZ da itxia.  Edozein ondasun ez bada jabari publikoko ondasuna, ondare ondasuna izango da.
· Ondare-ondasunen ezaugarri nagusiak:
· Araubide berezirik ezean zuzenbide zibila edo merkataritza-zuzenbidea aplikagarria dute. Administrazioak kasu honetan partikular izango balitz bezala jokatzen duenez, eta partikularroi KZ aplikatzen zaigunez, KZ ere aplikagarri da. 

· Ondasun horiek araubide berezia aplikagarri izango dute; araubide berezi hori arduratuko da, batez ere, ondasun horien eskuratzeaz, saltzeaz, erabiltzeaz eta babesaz.
A) ESKURATZEA: bost bide ditu: legearen aginduz eskuratzea; kostu bidez eskuratzea kontraprestazio bidez (a título oneroso), doako tituluz eskuratzea (a título gratuito), preskripzioz denboraren poderioz edo okupazioz eskuratzea, eta esleipenez eskuratzea.
· Administrazioak ondasunak  eskuratzen dituenean ondare-ondasun gisa eskuratu dituela ulertu behar da. Salbuespen bakarra desjabetzeen bitartez eskuratutako ondasunak dira.  
· Eskuratze-bideak Nola eskuratzen ditu administrazioak?: (Administrazioak eskuratzen duena ondare ondasuna izango da eta ondorioz, jabari publiko bihurtzeko afektazioa beharko da).
a. Legearen bidez: ad. Hirigintza-lagapenak edo: 
· Jaberik gabeko ondasun higiezinak edo jabe ezagunik ez dutenak, Estatuko Administraziorenak bihurtuko dira. Administrazioa ohartzen bada ondasun higigarri batzuk daudela eta inork erabiltzen dituela, Estatuko bihurtuko dira.
· Finantza-erakundeetan (bankuetan) bertan behera utzitako gordailuak (20 urte mugimendurik gabe, ukitu gabe.)(APOL 18 art). Banketxeak administrazioari abisatuko dio eta administrazioak hori bereganatuko du legeak horrela diolako.

b. Kostu bidez ondasunak eskutatzea:
· Desjebetza bidez.
· Esleipen bidez eskuratzea: Premiamendu-prozeduraren ondorioz. Hala ere, normalean administrazioak ez du ezer ordaintzen enbargatuari. 
· Kontratu bidez eskuratzea (Prestaketari eta esleipenari dagokienez, APOL dute aplikagarri; bestelakotan, APOL eta zuzenbide pribatua). Ondasun higiezina →lehiaketa (salbuespenez zuzeneko eskuraketa). Ondasun higigarria→hornidura-kontratuen araudia. Administrazioak erosi ditzake ondasunak: etxeak, mahaiak... eta hori kontratu bidez egiten du.

c. Ondasunak doako tituluz eskuratzea: jarauspena, dohaintza, legatua eta komisoa. Lehen hirutan organo eskudunaren onarpena behar da. (APOLeko 21. art). Jaraunspenak inbentario-onuradunaren (a beneficio de inbentario) arabera onartuko dira soilik. (Adibidez, familia batek unibertsitateari liburuak ematen badizkio).

d. Preskripioz eta okupazioz ondasuna eskuratzea (APOLeko 22. art). Ondasunak higigarriak badira. 

· KZ 1959 art: ondasun higiezinen preskripzioa gertatzen da, horien edukitza geldiarazpenik gabe 30 urtean izanez gero; ez da titulurik ez onesterik behar. 
· KZ 610. art: ondasun higigarrien kasuan administrazioak horien jabetza okupazioz har dezake.
· Estatuko lurretan (haren jabegoan) atzemandako altxorrei dagokienez, Kode Zibileko 351.2 artikuluan ezarritakoa (erdia aurkitzaileari emango zaio, eta beste erdia Estatuarentzat izango da) aplikatzen da. Altxorrak administrazioaren lur azalean aurkitzen badira, erdia estatuari eman behar zaio eta beste erdia aurkitzen duenari.

· ONDARE ONDASUNEN ERABILPENA 
· Ondare ondasunak, ustia daitezkeen ondasunak izanik, administrazioak hirugarrenen esku jarri ahal izango ditu, prezio baten truke (Ad. alokairu bidezko etxebizitza publikoak). 
· Administrazioek edozein kontratu mota erabil dezakete ustiatzeko, (APOLeko 106.1 art. / EOLeko 93.1 art.). Kontratu horiek zuzenbide pribatuaren araberako kontratuak izango dira (errentamendua, kasu), baina kontratua gertatzeko egintzak eta esleipena administrazio-zuzenbidearen araberakoak izango dira. Kontratu bidez egin daiteke, eta esleipen hori egiteko Zuzenbide Administratiboa erabili beharko da. 
· Kontratu horien gehienezko iraupena 20 urtekoa da (luzapenak barne), ongi justifikatutako salbuespen-kasuetan salbu .
· Kontratuaren esleipenak lehiaketa bidez gauzatu behar dira higiezinen kasuan eta enkantez higigarritan (137); salbuespenezko kasutan  zuzenekoa ere onartzen da (irabazi asmorik gabe erakundeen alde adibidez). Hau da, edozein kontratu egiteko APOL-ek dio lehiaketa bidez egin beharko dela orokorki. 
· Toki-administrazioan enkantea erabili behar da. 
· Enkantea eta lehiaketaren arteko desberdintasuna: 
· Enkantea: lokal bat subastatzen du udalak zerbitzu bat emateko, eta enpresak aurkezten dira eskaintza hoberena aurkeztuz. Epe bat egongo da horretarako eta epea amaitzean, eskaintza hoberena eman duenari esleituko zaio. Irizpide bakarra ekonomikoa izango da.

· Lehiaketa: administrazioak ezartzen dituenean irizpideak, hau da, lokal hori zertarako erabiliko den eta zer eskatzen duen. Irizpide horietan, dirua, ingurumenaren babesa, langileen tratua... hau da, irizpide ekonomikoaz gain, beste irizpide gehiago ere hartzen dira kontutan.

B) Ondare-ondasunen eta eskubideen doako lagapena: administrazioen artean posible da gauzak uztea, baina baita ere, zenbait kasutan, irabazi asmorik gabeko erakundeei uztea posible da (ONG). Ez aldiz, irabazi asmoa duen enpresa bati edo jabe pribatu bati, horretarako kontratu bat beharrezkoa izango da, hori kostu bidezkoa izango da eta ez dohain.
· Lagapenaren objektua ondasunaren edo eskubidearen jabetza izan daiteke, baita haren erabilera hutsa ere. 
· Lagapenaren objektua ondasunaren gaineko jabetza bada, lagapen hartzaile hauek baino ezin izango dira izan: autonomia-erkidegoak, toki erakundeak edo fundazio publikoak.
· Objektua, erabilera den kasuetarako, aurrekoez gain, erabilera publikokotzat jotako elkarteak, eta atzerriko Estatuak eta nazioarteko erakundeak (bake-operazioak tarteko lagapenak gertatzen direnean; eta polizia-laguntza, giza laguntza eta antzekoak ematean lagapenak gertatzen direnean).
· Lagapenen ezaugarri nagusia honako hau da: helburu publiko  zehatz bati lotua egon behar duela.
C) Trukaketa: (permuta) ondasun bat beste batengatik trukatzea. Hau da, adibidez, administrazioak orube bat behar du zerbait eraikitzeko eta orube horren jabeari administrazioak beste zerbait ematen dio. 
· EAEko legeak aurreikusten da.
· Baldintzak: besterentzeko gai dela” jo behar da, eta espediente bat egin behar da, trukaketaren arrazoiak eta komenigarritasuna frogatzeko. "Nik hori behar nuenez, eta hau ez, trukaketa bat egiten dut"
· Kasu batzuetan Eusko Jaurlaritza edo Legebiltzarraren onarpena beharko da. 
· Bi ondasunen arteko balio-aldeak ezin du gehien balio duenak daukan balioaren ehuneko berrogeita hamar gainditu. Hau da, batek ezin du izan bestea baino %50 garestiago izan. 
· Trukean emandako ondasunen artean ehuneko hamar baino balio-alde handiagoa baldin bada, balio-alde hori diruz berdindu ahal izango da, beste ondasun edo eskubide bat emanda. Hau da, nik 20 balio duen gauza bat ematen badiot eta berak 10 balio duen beste bat, +10 eman beharko dit dirutan.
· Estatuko eta toki-administrazioko araubidean ere aurreikusten da.
D) Preskripzioa: usukapioa, denboraren poderioz ondare eskubide bat bereganatzea.
· Administrazioak preskripzioz ondasun pribatuak bereganatu ahal izango ditu, ondare-ondasun bihurtuz.
·  Administrazioak, preskripzioz, ondare-ondasunak galdu ahal izango ditu. Ez baditu erabiltzen.
· Bata zein bestea arautuko dira  zuzenbide zibilak edo merkataritza-zuzenbideak preskripzioari buruz ezarritakoaren arabera. 
 

IV. Auzo ondasunak
· Konstituzioak auzo-ondasunen bereizgarritasuna jaso du eta jabari publikoko ondasunei aitortutako bermeak zabaldu ere egin dizkie auzo-ondasunei.
· Toki-administrazioaren esparruan bakarrik agertzen zaigu.
· Toki Korporazioen Ondasunei buruzko Erregelamenduak zera dio: “auzo-ondasunak udalaren jabegokoak eta udalerri-azpiko toki-erakundeenak baino ezin daitezke izan. Beraz, beste administrazioak (Eusko Jaurlaritzak adibidez), ez dituzte auzo ondasun hauek.
· Beraz, auzo-ondasunen titulartasuna auzo-elkartearena eta neurri berean udalerriarena dela esaten ohi da. Titulartasuna bikoitza da, beraz udalaren eskumenekoa izango da ondasun horien babesaz arduratzea, baita haien zainketaz eta administrazioaz arduratzea ere. Aldiz, auzo-elkartearen esku izango da lur horien aprobetxamendua. Hau da, gestioa udaletxearena da eta aprobetxamendua auzotarrena. 
· Auzo-ondasunen ohiko erabilera aldatzen bada, desatxikiak izan daitezke. 
· Auzo ondasunen jaregite-prozesua (desafektazioa): auzo-ondasuna 10 urtean erabili ez izana, jaregiteak esanbidezkoa izan behar du, jaregitea eta gero ondasuna auzotarrei eskaini behar zaie, alokairu bidez ustia dezaten. 
· Aprobetxamendua eta ustiapena auzotarrei dagozkie modu kolektiboan eta udal-ordenantzen edo ohituraren arabera gauzatuko da.
· Hiru modu daude ustiatzeko: a)  Auzo-ustiapena: auzotar guztiek parte hartzen dute, hau da, interesa daukaten guztiek. Baina normalean gehiegi izaten direnez, arazoak izaten dira denentzako ez dagoelako. Arazo hauek konpontzeko ohitura erabiltzen da; b) ondasun zatiak banatzen zaizkie auzotarrei, ahaide kopuruaren arabera eta egoera ekonomikoaren alderantzizko proportzioan (loteen  esleipena). c) ondasunak enkante publiko bidez esleituko dira, denentzako ez dagoenean. Horri prezioaren bidezko esleipena deritzo.
 
V. Ondasun publikoen babesa
· Ondasun publikoak babestu egin behar dira interes publikoa gauzatzera bideratuta daudelako, nahiz eta administrazioarenak izan.
· Helburua: Ondasunen titulartasun publikoa gordetzea eta haiek galtzea edo usurpatzea eragoztea ere; ondasunei atxikitako interes publikoa gordetzea; edo ondasunen ezaugarri propioak babestea. Ad. Natura-baliabideen babesak horixe du helburu.
· Administrazioaren autobabesa da, administrazioaren ondasunak babesteko sistemaren ezaugarririk argiena. Administrazioak ez dauka epailearengana joaterik laguntza eske, bere kabuz abian jar baititzake araubideak aitortzen dizkion ahalmenak. Hau da, guk partikularron gauzak babesteko auzitegietara joaten gara, baina administrazioak bere ondasunak babesteko ahalmena du bere kabuz.
· Administrazioak bere ondasunak babesteko dituen ahalmenak:
· Inbentario eta katalogoak egitea (betebeharrekoa). Bertan dituen ondasunak eta ondasun horien ezaugarriak zeintzuk diren azaltzen dira.
· Ondasuna jabetza-erregistroan inskribatzea (ondorioak: edukitza-presuntzioa, hipoteka-akzioez baliatzeko ahalmena, eta, bestetik, norbanakoek ondare publikoak inskribatzea ekiditea). 

· Ikerketa-akzioa:  ustez beren ondarea osatzen duten ondasunak eta eskubideak zertan diren ikertzeko ahalmena daukate, titulartasuna zehaztearren, titularra nor den garbi ez baldin badute”. Administrazioak bere tresna guztiak erabili ditzake, momentu batean zehazteko, zeintzuk diren bere ondasunak eta zeintzuk ez: adibidez, etxe batean sartzea jakiteko berea den edo ez.

· Ondasunak mugatzea: beren ondareko ondasun higiezinak hirugarrenen jabetzapeko beste batzuetatik mugatzeko aukera dute, haien arteko mugak behar bezain zehatzak ez badira edo usurpazio-zantzurik baldin badago”. Mugarriak jartzea da mugaketa (deslinde). Partikular bat horren aurka joaten bada, mugarriaren barruan berea den gauza bat sartzen badu, bera joan beharko du auzitegietara.

· Edukitza itzultzea: Administrazioak zuzenean berreskuratu dezake bere ondasunen edukitza. Urtebeteko epea ondare-ondasunak eskuratzeko. 
 
· Administrazio-utzarazpena (desahucio administrativo). Partikular batek bere etxean bizi dena etxetik botatzeko epaitegira joan beharko du, administrazioak aldiz bere kabuz egin dezake epaitegietara joan gabe eta gainera, poliziaren laguntza erabiltzen du.
· Horiez gain jabari publikoa babesteko: enbargaezintasuna, besterenduezintasuna eta preskribaezintasuna.
· Administrazioak jabari publikoko ondasunak edozein unetan berreskuratu ditzake (preskribaezina, enbargaezina eta beterenduezina delako).
· Ondare ondasunen kasuan, hauek berreskuratzeko, urtebete izango du autotutela hori egiteko. Hau da, urtebetean ez badu inork erabiltzen, orduan eskuratu ahal izango du

